МИНИСТЕРСТВО ЗА  ЕКОНОМИЈА
НАЦРТ  ЗАКОН ЗА ЗАДРУГИТЕ
Скопје,  август 2019  година

ВОВЕД:

I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за задругите се уредуваат условите, начинот и постапката за основање, регистрација, работење, надзор над работењето и престанокот на задругите.
Потребата за донесување на нов текст на Законот за задругите се појави заради укинување односно престанување со важност на Законот за земјоделски задруги. Дел од одредбите од од овој закон се преточени во Законот за задругите.

Со овој закон ќе бидат опфатени сите задруги, независно од видот на главниот предмет на дејствување и активности на секоја задруга.

Новина во овој закон е што истиот е базиран на европските задружни принципи.
II. ЦЕЛИ, НАЧЕЛА И ОСНОВНИ РЕШЕНИЈА 

Целта на предложениот текст на Законот за задругите е донесување на нов, современ концепт на закон кој ќе ги опфаќа сите видови на задруги, а преку овие одредби ќе се зголемат бенефитите како за членовите на задругите, така и за корисниците на активностите кои ќе произлезат од работата на задругите, во сите сегменти.

III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Спроведувањето на Законот не предизвикува финансиски последици врз  Буџетот на Република Македонија и другите јавни финансиски средства. 
IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Законот не се потребни дополнителни финансиски средства од Буџетот на Република Македонија.
ЗАКОН ЗА ЗАДРУГИТЕ

.

Дел први

Основни одредби

Член 1

Со овој закон се уредуваат условите, начинот и постапката за основање регистрација, работење, надзорот над работењето и престанокот на задругите. 

Дефиниција на задруга

Член 2

Задругата e здружување на физички и/или правни лица доброволно обединети заради нивните економски, социјални, културни и други потреби, заеднички поседувано и демократски управувано.

Минимален број на членови

Член 3

Задруга можат да формират најмалку пет физички и/или правни лица. Кога станува збор за земјоделска задруга, членовите не можат да бидат од исто земјоделско стопанство и не можат со истите земјишни капацитети да учествуваат во повеќе задруги.
Основни задружни принципи

Член 4

Задругите работат врз основа на следните принципи:

1. Доброволно и отворено членство

Задругите се доброволни организации, отворени за сите лица да ги користат нивните услуги и подготвени да ги прифатат обврските за членство, без полова, социјална, расна, политичка или верска дискриминација.

2. Демократска контрола од страна на членовите

Задругите се демократски организирани и контролирани од нивните членови, кои активно учествуваат во одредувањето на нивните политики и донесувањето одлуки. Избрани претставници во управните органи се одговорни пред членството. Во задругите членовите имаат еднакво право на глас, односно еден член, еден глас.

3. Економско учество на членовите

Членовите рамноправно и демократски управуваат со имотот на задругата. Доколу е остварена нето добивка од работењето на задругата, членовите добиваат и дивиденда во висина на сразмерот на нивниот удел и нивното работење преку задругата, уредено со актите на задруга. Членовите може да плаќаат членарина на начин дефиниран со статутот.
4. Независност

Задругите се независни организации, контролирани од нивните членови. Во деловни релацији со други организации, вклучувајќи ја и владата, или ако обезбедат средства од надворешни извори, задругите го прават тоа под услови со кои ќе се зачува демократската контрола од страна на нивните членови и ќе се зачува нејзината автономија.

5. Образование, обука и информации

Задругите обезбедуваат едукација и обука за нивните членови, избрани претставници, менаџери и вработени за да можат и тие ефикасно да придонесат кон развојот на нивните задруги. Задругите ја информираат јавноста - особено младите луѓе и создавачите на јавното мнение - за природата и придобивките од задругарството.

6. Соработка меѓу задругите

Задругите го зајакнуваат задругарството преку соработка со локалните, националните, регионалните и меѓународните структури.

7. Грижа за заедницата

Задругите работат на одржлив развој на нивните заедници преку политики одобрени од нивните членови.

Одговорност на задругата
Член 5

Задругата одговара за своите обврски со целиот свој имот, а членовите се  одговорни во висина на вредноста на нивните удели во задругата.

Основачко собрание на задругата

Член 6

(1) Задругата се основа на основачко собрание, на које се донесува статутот на задругата.

(2) Основачкото собрание ги усвојува сите писмени извештаи во врска со влоговите изразени во предмети или права, како и во врска со почетниот имот на задругата.

(3) Основачкото собрание ги избира органите на задругата. 

Задолжителна содржина на статутот

Член 7

1. Статутот на задругата мора особено да содржи одредби за следниве прашања:

1) фирма и седиште на задругата:

2) цели и дејност на задругата:

3) видот на задругата согласно основната дејност;

4) основна главнина на задругата;

5) начин на запишување удели во задругата;

6) имотот при основањето на задругата, начинот на вложувањето, правниот режим на стекнатите недвижности или подвижни предмети и податоци за лицата кои вложиле предмети или права;

7) финансирање на задругата;

8) начин на објавување на одлуките на задругата;

9) прием и престанок на членство во задругата;

10) парични и непарични обврски на членовите, видот и висината;

11) личната одговорност на членовите;

12) управувањето и застапувањето, начинот на измена на статутот и начинот на донесување на одлуките од страна на собранието; и

13) начинот на пресметување и поделба на добивката и на остатокот од стечајната или ликвидационата маса.

Упис во Централниот регистар 

на Република Северна Македонија

Член 8

(1) Задругата се впишува во регистарот на други правни лица кој го води Централниот регистар на Република Северна Македонија на начин пропишан со закон.

(2) При упишувањето на задругата, во нејзината фирма мора да стои и за каква задруга станува збор, според дејноста за која е формирана: земјоделска, станбена, работничка, занаетчиска, младинска, на потрошувачи или други видови задруги. 

(3) Кон барањето за упис во регистарот на други правни лица кој го води Централниот регистар на Република Северна Македонија се приложува: 

· Записник за одржано оснивачко собраније;

· Статут;

· Извештај за уделите на членовите на задруга;

· Листа на членовите на задругата.

Подружници

Член 9
(1) Задругите можат да основаат подружници.

(2) Подружниците на задругата се запишуват во Централниот регистер на Република Северна Македонија со наведување на местото каде што се врши дејноста.

(3) Барањето за упис на подружниците во Централниот регистар на Република Северна Македонија го доставуваат лицата овластени за застапување на задругата.

(4) Подружница нема својство на правно лице и истата делува во рамките на задруга.

(5) За обрските кои се создадени од страна на подружницата одговара задругата со целиот свој имот.

Фирма на задругата

Член 10
На фирмата на задругата соодветно се применуваат одредбите од Законот за трговските друштва.

Правен субјективитет

Член 11

(1) Задругата стекнува својство на правно лице со уписот во Централниот регистар на Република Северна Македонија.

(2) Сите лица кои дејствувале од името на задругата пред нејзиниот упис во Централниот регистар на Република Северна Македонија, одговараат за преземените обврски.

(3) Ако таквите обврски изречно настанале од името на задругата и ако собранието ги одобрило најдоцна во рок од три месеци од денот на уписот на задругата во Централниот регистар на Република Северна Македонија, лицата од ставот (2) на овој член се ослободуваат од одговорноста и за таквите обврски одговара задругата. 

Дел втори
Членство во задругата

Начелно

Член 12

(1) Стекнувањето на членството во задругата е слободно.

(2) Бројот на членовите во задругата е неограничен, а условите за стекнување на членството во задругата се утврдуваат во статутот на задругата.

Регистар на членови

Член 13

(1) Задругата води регистар на членови, со нивни имиња, адреса и матичен број и истиот го ажурира при секоја промена на членството.

(2) Регистарот на членови се доставува до Централниот регистар на Република Северна Македонија во рок од 15 дена од негово ажурирање.

Барање за прием

Член 14

(1) За прием во членството на задругата се поднесува писмено барање до органот предвиден со статутот на задругата.

(2) Ако со статутот на задругата, покрај одговорноста со сопствениот имот, се предвидува и лична одговорност за членовите или ги обврзува на натамошни уплати во случај на стечај или ликвидација, во барањето за прием мора изречно да ја наведе согласноста со ваквите услови за членување во задругата.

Дел трети

Престанок на членството во задругата

Член 15
Членството во задругата престанува:

· со истапување на членот;

· со исклучување на членот;

· со смрт на членот, или стечај доколку членот е правно лице;

Истапување од членството

Член 16
(1) Секој член на задруга има право да се повлече од членството во задругата се до моментот на нејзиниот престанок.

(2) Во статутот може да биде утврдена обврска за членот кој се повлекува од членството на задругата, да плати определен износ на обесштетување, ако неговото повлекување може да предизвика значителни штети на задругата или го загрозува нејзиното натамошно работење.

(3) При повлекување од членство во задругата, членот има право да го повлече својот влог за што се носи одлука во согласност со статутот.

Ограничување на правото на повлекување

Член 17

Правото на повлекување може да биде ограничено со статутот на задругата.

Отказен рок

Член 18

Членот може да се повлече од членството во задругата по подмирување на обврски кон неа и само под услов за таквото повлекување да ја известил задругата во рамките на рокот определен во статутот.

Исклучување од членството

Член 19

(1) За сторени потешки повреди на принципите на задругарството секој член може да биде исклучен од членството.

(2) Условите за исклучување од членството на задругата се утврдуваат во статутот на задругата.

(3) Исклучување од членството на задругата го врши собранието.

(4) Доколку со своето поведение членот предизвикал штета на задругата, истиот има обврска таквата штета да ја надомести.

Смрт на членот

Член 20

(1) Членството во задругата престанува со смрт на членот.

(2) До расправање на оставината на починатиот член сите наследници делуваат како една заедница, со номинирање на свој заеднички преставник во задругата.

(3) По расправање на оставината на починатиот член, секој од наследниците може да поднесе барање за прием во членство, за кое се одлучува согласно статутот на задругата.

(4) Наследниците на починатиот член на задругата кои се примаат во членство ги превземаат сите права и обврски кои ги имал нивниот претходник.

(5) Докулку ниеден од наследниците не биде примен во членство на задругата наследниците имаат право на обештетување согласно правилата ѕа истапување од членство.
Дел четврти

Права и обврски на членовите на задругата

Доказ за членството

Член 21
(1) Доказ за членство во задругата е издаден извод од регистарот на членови на задругата, или потврда издадена од Централниот регистар на Република Северна Македонија.

(2) Доказот за членство гласи на име на членот на задругата.

Средства за работа на задругата

Член 22
(1) Со статутот на задругата се уредува начинот на финансирање на задругата.

(2) Средствата за работа задругата може да обезбезбедува преку издавање на удели, членарини, деловни активности, донации, и други со закон дозволени извори.

Уплати и влогови

Член 23

Со статутот се определува начинот, рокот и одлуките за висината на уплатите и влоговите, или членарината, што секој член е должен да ги изврши.
Удели

Член 24

(1) Задругата може да издава удели.

(2) Уделите можат да бидат парични и непарични, во форма на движен и недвижен имот и права, кои можат вредносно да се изразат.

(3) Еден член не може да има повеќе од 30% од уделите од задруга

(4) Задругата која има удели должна е да води книга на удели. 

(5) На барање на членот задругата е должна да му изда потврда за удели.
Пренос на удел

Член 25

(1) Членот може да го пренесе својот удел во задругата.

(2) Членот е должен најнапред уделот да го понуди на останатите членови на задругата па доколку истите не се согласни истиот да го превземат, членот има право уделот да го одстапи на трето лице по иста или повисока цена.  

(3) Преносот на удел се врши со договор кој се заверува на нотар.

(4) Пред склучувањето на договорот за пренос на удел членот е должен да обезбеди согласност од останатите членови на задругата, односно од надлежениот орган согласно статутот, за подобноста на стекнувачот на уделот да биде прифатен како член на задругата.

(5) Доколку не биде прифатен новиот стекнувач, членот може да го повлече својот влог, согласно член 16 од овој закон.

(6) Со преносот на уделот согласно одредбите на овој член, стекнувачот на удел станува член на задругата.

Рамноправност на членовите

Член 26

(1) Сите членови на задругата имаат еднакви права и обврски.

(2) Членовите кои пристапиле кон задругата по нејзиното формирање ги имат истите права и обврски со оние членови кои ја основале задругата.

Право на глас

Член 27

Членовите на задругата, своите права во врска со управувањето и работењето на задругата, ги остваруваат преку собранието на задругата на принципот еден член – еден глас. 
Право на увид

Член 28

(1) Годишните сметки и извештаите за работа на задругата, заедно со ревизорскиот извештај – кај задругите кои се обврзани да прават ревизија доколку тоа е предвидено со нивните статути, мора да бидат достапни на увид на членството.

(2) Секој член може да побара на негов трошок да му се обезбеди примерок од годишните сметки.

(3) Секој член на задругата може да побара н његов трошок  ревизија на финансиските извештаи од работењето на задруга.

Право да се побара појаснување

Член 29

(1) Секој член на задруга со чиј статут е предвидена ревизија може да бара од органите на задругата појаснување за сомнителна ставка во годишните сметки и извештаите за работа на задругата.

(2) Правото на контрола што го поседуваат сите членови на задругата не може да биде забрането или ограничено, ниту со статутот, ниту со одлука на органите на задругата.
Добивка и начинот на нејзина распределба

Член 30
(1) Добивката на задругата се пресметува врз основа на годишните сметки изготвени согласно закон.

(2) Распределбата на добивката на задругата меѓу членовите на задругата, се врши сразмерно на висината на уделот, обемот на нивното работењето преку задруга  и на други начини утрврдени со статутот на задругата.

Обврска за создавање резерви

Член 31

(1) Дел од остварената добивка задругата може да распредели и за некоја друга цел, при што најмалку 10% од добивката мора да се внесе во резервниот фонд на задругата секоја година.

(2) Со статутот можат да се предвидат и поголеми издвојувања  во резервниот фонд на задругата.

Обврска

Член 32
Членовите на задругата се должни совесно и чесно да ги штитат и да ги чуваат интересите на задругата.

Дел петти

Организација на задругата

Собрание

Член 33

(1) Највисок орган во задругата е собрание.

(2) Собранието ги има следниве овластувања, што не можат да се пренесуваат:

1. Го донесува статутот на задругата и неговите изменувања и дополнувања;

2. Го избира и разрешува управниот одбор и ревизорите доколку е предвидена ревизија со статутот;

3. Ги усвојува годишните сметки и донесува одлуки за распределбата на добивката; 

4. Одлучува за исклучување од членство на задругата; 

5. Одлучува за сите статусни промени и престанок на задругата и

6. Одлучува за други прашања утврдени со закон или со статутот на задругата.

Електронско изјаснување

Член 34

Ако задругата има повеќе од 100 члена со статутот може да се пропише овластувањата на членовите на задругата да го вршат преку гласање по електронски пат.
Свикување на собрание

Член 35

(1) Собранието го свикува управниот одбор на задругата или по барање на една третина од членовите на задруга.

(2) Начинот на свикување на собранието и во кои услови, се пропишува со статутот.

(3) Седница на собрание се свикува најмалку еднаш годишно.

(4) Работа на седниците на собранието се дефинира со деловникот за работа на собранието.

Право на глас

Член 36

Во собранието секој член на задругата има еден глас.
Полномошници

Член 37

На собранието членот на задругата може да биде застапуван од некој друг член. Кај задругите со над 100 члена, членот на задругата може да застапува најмногу до пет други членови на задругата.

Донесување одлуки

Член 38

(1) Освен кога со закон или со статутот на задругата не е пропишано нешто друго, одлуките на собранието се донесуваат со мнозинство гласови на членовите на задругата кои се присутни на седницата на собранието.

(2) Одлуките што се однесуваат на престанокот, спојувањето, припојувањето, поделбата или престанокот на задругата, како и одлуките поврзани со менувањето или дополнувањето на статутот, ќе се сметаат за донесени ако за нив гласале најмалку две третини од сите членови на задругата.

Зголемување на одговорноста

Член 39

Со статутот на задругата може да се предвидат услови за дополнителна лична одговорност на членовите на задругата како и обврски за дополнителни уплати.

Побивање на одлуките на собранието

Член 40

(1) Управниот одбор и сите членови на задругата, со тужба изјавена против задругата, можат да ги оспоруваат одлуките на собранието што се спротивни на законите или на статутот на задругата. 

(2) Ако тужбата е поднесена од страна на управниот одбор на задругата, застапник на задругата е претседавачот на последна седница на собрание.

Управен одбор

Член 41

(1) Управниот одбор на задругата мора да има најмалку три члена. Членовите на управниот одбор мора да бидат членови на задругата.

(2) Кога членот на задругата е правно лице, истото може да биде представено во управниот одбор од лице именувано од тоа правно лице.

(3) Управувањето, раководењето и застапувањето на задругата се дефинира со статутот на задругата.

Мандат на членовите на управниот одбор

Член 42

Членовите на управниот одбор се избираат за период дефиниран со статутот.

Надлежности на управниот одбор

Член 43

 (1) Управниот одбор ги врши следниве работи:

1) раководи со тековното работење на задруга;

2) ги подготвува сите прашања што треба да се изнесат за разгледување и за одлучување пред собрание на задругата;

3) ги спроведува одлуките на собрание;

4) врши контрола на лицата овластени за раководење со секојдневното работење на задругата и на лицата овластени за застапување на задругата, врши проверка дали нивното работење е во согласност со статутот и другите прописи и редовно се информира за работењето на задругата;

5) се грижи за правилно водење на регистарот на членовите на задругата;

6) се грижи за законитото водење на трговските книги и изготвувањето на годишните сметки на задругата;

7) изготвените годишни сметки благовремено ги доставува на ревизија;

8) Одлучува за прием на нови членови и

9) други должности наведени во статутот на задругата.

Застапување

Член 44

(1) Управниот одбор од своите членови именува лице кое ќе биде овластено за раководење и застапување на задругата.

(2) Управниот одбор може раководењето со со задругата или некој негов дел и/или застапувањето на задругата да ги доверат на едно или повеќе лица, менаџери што не се членови на задругата.

Овластувања и ограничувања на овластувањата

Член 45

(1) Лицата овластени да ја застапуваат задругата имаат овластување од името и за сметка на задругата да ги преземат сите правни акти и дејствија што спаѓаат во рамките на редовното работење на задругата.

(2) Со одлука на управниот одбор овластувањата за застапување и склучување на правни дела од страна на овластените лица може да се ограничи.

Задолжително известување

Член 46

(1) Кога постојат разумни основи за сомневање дека задругата е инсолвентна или дека и претстои непосредна идна платежна неспособност, управниот одбор мора веднаш да изготви привремен биланс на состојбата.

(2) Доколку со привремениот билансна состојбата се потврдат сомневањата од претходниот став во тој случај задругата е должна да свика собрание и да ја разгледа настанатата состојба. 

Ревизија

Член 47
(1) Секоја деловна година годишните сметки на задругата можат да бидат доставени на ревизија кај овластен ревизор, односно друштво за ревизија доколу тоа е предвидено со статутот на задругата или во било која година, со одлука на собрание.

(2) Собрание на задругата избира ревизор.

Други видиви на ревизија

Член 48

Покрај вообичаените ревизии на сметките, статутот може да предвиди периодични ревизии на целиот систем на управување на задругата и работењето од аспект на почитување на задружните принципи наведени во членот 4 од овој закон.

Дел шести

Престанок на задругата

Причини за престанок

Член 49
Задругата може да престане:

1) со одлука на собранието;

2) ако бројот на членовите се намали под законскиот минимум

3) стечај и ликвидација и

4) во сите други случаи предвидени со закон.

Располагање со средствата по престанок на задруга 

Член 50

(1) Во случај на престанок на работата на задруга, средствата што остануват по намирување на обврските се користат на начин утврден со статутот.

(2) Ако задруга е примател на субвенции, донации и друга финансиска помош, средствата што остануваат по намирување на обврските од ставот (1) на овој член, се пренесуваат на друга задруга на чие подрачје има седиште задруга  со иста или слична цел на дејствување или на општината на чие подрачје има седиште задруга, за што одлучува давателот на сретствата.
Распределба на ликвидационата маса

Член 51

(1) Ликвидацијата на задругата се врши согласно со одредбите од Законот за трговските друштва што се применуваат на ликвидацијата на ДОО и акционерските друштва.

(2) Имотот што ќе преостане по исплатата на обврските на задругата се распределува меѓу членовите на еднакви делови.

(3) Со статутот на задругата може да се предвиди имот што кје преостане по исплатата на обврските на задругата да може да се распредели на нејзините членови сразмерно со нивното учество во капиталот на задругата, согласно принципите за распределба на добивката.

(4) Кога статутот не предвидува нешто друго, одлуката за овие прашања ја донесува собранието на задругата.

Дел седми

Одговорност

Одговорност кон задругата

Член 52

Лицата одговорни за управувањето или застапувањето на задругата, нејзините ревизори и ликвидатори одговараат на задругата за штетите што ги предизвикале поради повреда на своите должности и обврски, согласно начелата за надомест на штете предвидени во законот за облигациони односи.

Одговорност кон задругата, членовите и доверителите

Член 53

Членовите на управниот одбор и ликвидаторите одговараат на задругата, на нејзините одделни членови и на нејзините доверители за штета предизвикана со неисполнување на нивните обврски утврдени со овој закон, во врска со инсолвентноста или непосредно претстојната платежна неспособност на задругата.

Дел осми

Задружни сојузи и здруженија

Дефиниција и услови за формирање

Член 54

(1) Заради остварување на своите заеднички економски, социјални, културни и други потреби задругите можат да формираат задружни сојузи.
(2) Три или повеќе задруги можат да основаат задружен сојуз и него да го организираат во форма на задруга.

(3) За основањето и работата на задружни сојуз се применуват одредбите од овој закон а кои се однесуват на задругите.

Собрание

Член 55

(1) Највисок орган на задружниот сојуз е собрание.

(2) Секоја задруга може да има по еден претставник во собранието на задружниот сојуз.

(3) Секој представник има право на еден глас.
Управен одбор

Член 56

Собранието на задружен сојуз избира управен одбор од најмалку три члена.

Забрана за зголемување на одговорноста

Член 57

На членовите на задругите што се здружиле во задружен сојуз не може да им се пропишува никаква дополнителна одговорност покрај онаа што им е утврдена со закон или со статутот на нивната задруга.

Здруженија 

Член 58
(1) Задругите од иста дејност можат да основаат здруженија согласно законот за здруженија и фондации. 

(2) Репрезентативни здруженија ќе се сметат оние кои надминуват најмалку една третина од регистрираните задруги од иста дејност.

(3) Репрезентативни здруженија ги претставуват здруженијата од иста дејност пред органите на централна и локална власт.

Дел деветти

Преодни и завршни одредби

Член 59

Постојните задруги должни се да се организираат и да ги усогласат своите акти со одредбите на овој закон во рок од една година, од денот на влегувањето во сила на овој закон.

Надлежности

Член 60

(1) За задругите чија претежна дејност е земјоделската, надлежно е министерството за земјоделство, шумарство и водостопанство.

(2) Министерството за земјоделство, шумарство и водостопанство востановува и води Регистар на земјоделски задруги.

(3) Формата, содржината и начинот на водење на Регистарот го пропишува министерот за земјоделство, шумарство и водостопанство.

Престанување на важноста

Член 61

Со денот на влегувањето во сила на овој закон престанува да важи Законот за задругите („Службен весник на РМ” број 54/02 и 84/2005) и Закон за земјоделските задруги („Службен весник на РМ“ број  23/13, 51/15, 193/15 и 39/16).

Член 62

Овој закон влегува во сила осмиот ден од денот на објавувањето во “Службен весник на Република Северна Македонија”.

ОБРАЗЛОЖЕНИЕ НА ПРЕДЛОГ НА ЗАКОНОТ 
Потребата за донесување на нов текст на Законот за задругите се појави заради укинување односно престанување со важност на Законот за земјоделски задруги. Дел од одредбите од од овој закон се преточени во Законот за задругите.

Со овој закон ќе бидат опфатени сите задруги, независно од видот на главниот предмет на дејствување и активности на секоја задруга.

Новина во овој закон е што истиот е базиран на европските задружни принципи.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во Предлог на Законот, се меѓусебно поврзани. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Целта на предложениот текст на Законот за задругите е донесување на нов, современ концепт на закон кој ќе ги опфаќа сите видови на задруги, а преку овие одредби ќе се зголемат бенефитите како за членовите на задругите, така и за корисниците на активностите кои ќе произлезат од работата на задругите, во сите сегменти.

